
Fərəhli haldır ki, hazırda 
Azərbaycan sosial müdafiə 
sahəsində dünya miqyasında 
nümunəvi ölkələrdən biridir. 
Ölkəmizdə mütəmadi olaraq 
həm minimum əməkhaqqı, 
pensiyalar artırılır, həm də 
özünüməşğulluq proqramı 

geniş vüsət alır. Prezident 
İlham Əliyev tədbirdə qeyd 
etdi ki, bu il minlərlə insan bu 
proqramla əhatə olunacaq. 
Ölkəmizdə ünvanlı sosial yar-
dım alanların sayı artır. İndi 
hər bir ailə orta hesabla 200 
manatdan çox yardım alır. 

Son illər Azərbaycanda 
aparılan sosial islahat-
ların vüsəti və miqyası, 
həqiqətən, heyrətamizdir. 
Özünüz müqayisə edin: 
Bu ilin əvvəlində minimum 
əməkhaqqı 130 manat idi. 
Bundan sonra birinci is-

lahat paketi çərçivəsində 
həmin məbləğ 180 mana-
ta, sentyabrın 1-dən isə 
250 manata çatdırıldı. Bu, 
minimum əməkhaqqının orta 

yaşayış minimumunu 40 faiz 
üstələməsi deməkdir. 

Əmək və Əhalinin So-
sial Müdafiəsi Nazirliyinin 
mətbuata açıqlamasında 
deyilir ki, əgər birinci islahat 
paketi nəticəsində minimum 
əməkhaqqı, təqribən, 600 min 
nəfəri əhatə etmişdirsə, ikinci 
islahat paketi nəticəsində 
950 min nəfər əhatə olunur. 
Onun 600 min nəfəri dövlət, 
350 min nəfəri özəl sektorda 
çalışır. 

Bu artımların miqyasını 
təsəvvür etmək üçün bəzi 
rəqəmləri xatırladaq. Birinci 
islahat paketi nəticəsində 
muzdla çalışanların 40 
faizinin əməkhaqqında artım 
edilmişdi, son islahat pa-
keti onların 63 faizini əhatə 
edir. Ümumilikdə, iki artım 

nəticəsində Azərbaycanda 
minimum əməkhaqqı 93 
faiz artıb. Yeri gəlmişkən, 
bu, MDB məkanında mini-
mum əməkhaqqının alıcılıq 

qabiliyyətinə görə ikinci 
göstəricidir. 

Bir çox nüfuzlu iqtisad-
çılar hesab edirlər ki, ikinci 
sosial paketin tətbiqi özəl 
sektorda da işçi qüvvəsinin 
cəlb olunması üçün əlavə 
stimul yaradır. Son altı ayın 
statistikasına nəzər yetirəndə, 
bu sahədə müsbət tenden-
siyanı görmək mümkündür. 
Məsələn, ilk növbədə, əmək 
müqavilələrinin sayı, təqribən, 
7 faiz artıb. Digər tərəfdən, 
əməkhaqqı fondunda 18 faiz 
artım yaranıb. Bu, özəl sek-
torda 23 faiz artım deməkdir.

Əlbəttə, hər islahatın 
uğur meyarlarından biri onun 
ardıcıl şəkildə aparılmasıdır. 
Əgər sosial sahədə həyata 
keçirilən islahatlara nəzər 
yetirsək, aydın olar ki, ilin 

əvvəlində atılan addımlar 
daha çox pensiya, müavinət 
və təqaüdlərin artımına 
yönəldildi və 3 milyon nəfəri, 
başqa sözlə desək, ölkə 
əhalisinin 30 faizini əhatə 
etdi. İki sosial paketin birlikdə 
əhatə dairəsi isə əhalinin 40 
faizini təşkil edir. 

Dövlətimiz əhalinin 
həssas təbəqəsi olan pensi-
yaçıları da mütəmadi olaraq 
sevindirir. Əgər pensiyalar bu 
il martın 1-dən 160 manata 
çatdırılmışdırsa, oktyabrın 
1-dən həmin məbləğ 200 
manata qaldırılıb. Birinci 
islahat paketi çərçivəsində 
maddi artımlar, təqribən, 230 
min, ikinci islahat paketi 660 
min pensiyaçını əhatə edib. 
Bununla yanaşı, müavinət və 
təqaüdləri də nəzərə alsaq, 
onda həyata keçirilən isla-

hatlar 300 min əlili, 500 min 
qaçqını, 100 min tələbəni 
əhatə edir.

Bəziləri, xüsusilə 
Azərbaycan iqtidarının parlaq 
uğurlarını görmək istəməyən  
radikal müxalifətin “söz 
qəhrəmanları” hesab edirdilər 
ki, artımlar ölkəmizdə isteh-
lak mallarının, bütövlükdə, 
inflyasiyanın kəskin artımına 
səbəb olacaq. Lakin, bunun 
tam əksinə oldu. Bu gün 
Azərbaycanda inflyasiya-
nın səviyyəsi kifayət qədər 
aşağıdır. Prezident İlham 
Əliyev iqtisadi müşavirədə bu 
məsələ ilə bağlı deyib: “İnflya-
siya çox aşağı səviyyədədir, 
2 faizdən bir qədər çoxdur. 
Nəzərə almalıyıq ki, bu il çox 
ciddi və böyük sosial paket 

reallaşdı – 4 milyon 200 
mindən çox insanın maddi 
vəziyyəti yaxşılaşdı, pensiya-
lar, əməkhaqları, müavinətlər 
artırıldı. Yəni, bu məqsədlər 
üçün milyardlarla manat 
vəsait xərclənib və bu vəsait 
sosialyönümlü istiqamətə 
nəzərdə tutulurdu. Buna 
baxmayaraq, inflyasiya çox 
aşağı səviyyədədir. Bu, çox 
yaxşı göstəricidir. Əhalinin 
gəlirləri yenə də inflyasi-
yanı əhəmiyyətli dərəcədə 
üstələyir”.

Dövlətimizin başçısı bu 
məsələni konkret faktlar-
la şərh edərkən bildirir ki, 
minimum pensiyanın alıcılıq 
qabiliyyətinin səviyyəsinə 
görə Azərbaycan bu gün MDB 
məkanında birinci, orta aylıq 
pensiyanın həcminə görə 
isə üçüncü yerdədir. Lakin, 

bu, Azərbaycan dövlətini 
tam qane etmir. Daha böyük 
hədəflər irəli sürülür, dövlət 
başçısının tapşırığı il onların 
icra mexanizmləri müəyyən 
olunur.  

Son günlər aparılan sor-
ğular əyani şəkildə göstərir 
ki, əhalinin əksəriyyəti 
Azərbaycanda həyata 
keçirilən siyasəti birmənalı 
şəkildə dəstəkləyir. 

Sərraf Orucov, Qarabağ 
müharibəsi veteranı, üçün-
cü dərəcəli müharibə əlili: 

– Bütün Qarabağ 
müharibəsi verteranları kimi, 
mən də Azərbaycan Preziden-
ti möhtərəm İlham Əliyevin 
daxili və xarici siyasətindən 
yerdən–göyə qədər razı-
yam. Məni xüsusilə əhalinin 

aztəminatlı təbəqələrinin 
maddi rifah halının yaxşı-
laşdırılması üçün görülən 
davamlı işlər çox sevindirir. 
Şəxsən, mənim ailə büdcəm 
aparılan islahatlar nəticəsində 
xeyli artıb. 

Xavər Həbibova,  
83 yaşlı Bakı sakini:

– Mən yeddi uşaq 
böyüdüb tərbiyə etmişəm. 
Təəssüf ki, özümün işləmək 
imkanım olmayıb, yəni evdar 
qadın olmuşam. Son bir neçə 
ayda dövlətimizin başçısı-
nın tapşırığı ilə pensiyam iki 
dəfə artırılıb. Buna görə də 
möhtərəm Prezidentimizə 
dərin minnətdarlıq etmək 
istəyirəm. Əziz Prezidentimiz 
hər birimizin ümid və güvənc 
yeridir. 

Hörmətli oxucu, biz 
yalnız iki vətəndaşın fikir və 

düşüncələri ilə sizi tanış etdik. 
Həqiqət budur ki, hazırkı 
iqtidarın xalqımızın arzu və 
mənafelərinə  xidmət edən 
siyasəti əhalinin ən geniş 
təbəqələrinin dərin razılığına 
səbəb olub. 

Sonda bir məqamı vur-
ğulamaq lazımdır. Prezident 
İlham Əliyev son müşavirədə 
vurğuladı ki, gələn ilin 
büdcəsi həm sosialyönümlü, 
həm də investisiyayönümlü 
olacaq. Bu, o deməkdir ki, 
2020-ci ildə əhalinin daha 
geniş təbəqələrinin rifahı-
nın yaxşılaşdırılması üçün 
yeni uğurlu layihələr, əməli 
tədbirlər həyata keçiriləcək. 

Məsaim ABDULLAYEV, 
“Xalq qəzeti” 

“Mən indi çiçəklənən Azərbaycan görürəm və 
hər yerdə bu ölkəni nümunə göstərirəm”
Rusiya Dövlət Dumasının komitə sədri Leonid Kalaşnikov bu fikirdədir

Həm tanınmış ictimai-siyasi 
xadimlərin, həm də politoloqların 
rəyləri də təsdiqləyir ki, Azərbaycanın 
beynəlxalq aləmdə nüfuzu ilbəil 
artmaqdadır. Bu, Dağlıq Qarabağ 
münaqişəsinin nizamlanmasında da 
ölkəmizin mövqeyinin dəstəklənməsinə 
öz təsirini göstərir. Son illər nüfuzlu 
beynəlxalq təşkilatların, dövlətlərin 
rəhbər şəxslərinin  Azərbaycana 
səfərlərinin intensiv xarakter alması-
nın əsas səbəblərindən biri də budur. 
Ölkəmizin  beynəlxalq müstəvidə 
nüfuzunun güclənməsi baxımından 

bu səfərlərin əhəmiyyəti  çox böyük-
dür.  Bu nüfuzun qazanılması əsası ulu 
öndər Heydər Əliyev tərəfindən qoyulan 
və hazırda  Prezident İlham Əliyevin 
davam etdirdiyi uğurlu xarici siyasətin 
nəticəsidir. Həmin siyasətin nəticəsi 
olaraq, hazırda Azərbaycan regionda 
liderliyini qoruyub saxlayır. Eyni zaman-
da, ölkəmiz Cənubi Qafqazın iqtisadi 
baxımdan da lider dövlətidir. 

Artıq beynəlxalq ictimaiyyət re-
allıqları olduğu kimi qəbul edir, 
Azərbaycanın nüfuzlu müstəqil dövlət 
olduğunu təsdiqləyir. Respublikamızın 

sosial-iqtisadi, siyasi, beynəlxalq və 
mədəni sahələrdə əldə etdiyi uğurlar 
belə fikirlərin səsləndirilməsinə zəmin 
yaradır. Dünyanın tanınmış ictimai-siyasi 
xadimləri də etiraf edirlər ki, Azərbaycan 
yüksələn xətlə inkişaf edir. 

Rusiya Dövlət Dumasının depu-
tatı Dmitri Savelyev də bu fikirdədir. 
O,  ölkəmizin inkişafına münasibət 
bildirərkən deyib: “Coğrafi mövqeyinə 
görə Şərqlə Qərb arasında yerləşən  

Azərbaycan  üçün, sanki, tarixin özü 
tərəfindən böyük missiya hazırlanıb. 
Respublika inamla dünya siyasətində 
lider mövqelərə doğru hərəkət edir 
ki, bu da  Azərbaycan iqtisadiyyatı-
nın istər intensiv inkişafı, istərsə də 
ölkədə ictimai-siyasi vəziyyətin  sa-
bit olması ilə şərtlənir. Xarici siyasət 
sahəsində münasibətlərini düzgün 
qurması sayəsində, Azərbaycan qar-
şılıqlı fəaliyyətin müxtəlif formatlarının tam dəyərli iştirakçısına, ən vacib 

problemlərə dair forumların keçirildiyi 
beynəlxalq mərkəzə çevrilib”.

Prezident İlham Əliyevin apardığı 
xarici siyasət kursu Azərbaycanın milli 
maraqlarına söykənən bir siyasətdir. 
Bu siyasət müstəqil fəaliyyəti və öz 
dəsti – xətti  ilə dünya birliyinin diqqət 
mərkəzindədir.  Hadisələrin gedişi də 
göstərir ki, bu gün dünyanın  heç də bü-
tün ölkələri bu və ya digər məsələlərin 
həllində müstəqil siyasət yeritmək iqti-
darında deyil. Elə ölkələr var ki, üçüncü 
bir dövlətin və yaxud güc mərkəzinin 
təsiri altındadır. Həmin mərkəzlərin 
verdikləri tapşırıqları sözsüz yerinə 
yetirmək məcburiyyətindədirlər.  Elə 
ölkələr var ki, məsələn, Cənubi Qafqaz-
da  Ermənistan üçüncü dövlətin forpos-
tu rolunu oynayır. Azərbaycan isə cəmi 
28 illik müstəqillik tarixinə malik olsa da,   

sürətlə inkişaf edən, dünya birliyinə 
intqerasiya edən, heç bir dövlətdən asılı 
olmayaraq müstəqil siyasət yürüdən  
ölkələr sırasındadır.  Qətiyyətlə demək 
olar ki, Prezident İlham Əliyevin 
rəhbərliyi ilə dövlətimiz bütün sahələr 
üzrə, o cümlədən beynəlxalq sahədə 
müstəqil siyasət həyata keçirir, heç bir 
dövlətin daxili işinə qarışmır və digər 
ölkələrin də bizim daxili işlərimizə qa-
rışmasına imkan vermir. Son illər həm 
daxildə, həm də xarici siyasətdə  baş 
verənlər də bunu təsdiqləyir. Söz yox ki, 
ölkəmizin inkişafını gözü götürməyən 
anti-Azərbaycan qüvvələr, həmçinin 
onların əlində alətə çevrilmiş radikal 
müxalifət bu uğurlara kölgə salmaq 
üçün minbir oyundan çıxır, təhdid və 
təzyiqlərə əl atır. 

(ardı 2-ci səhifədə)

Dövlətin sosialyönümlü 
siyasəti məmnunluq doğurur 

 � Azərbaycan dövləti ölkə əhalisinin maddi rifah halını daha 
da gücləndirmək üçün düşünülmüş sosialyönümlü siyasət aparır. 
Təsadüfi deyil ki, bu il oktyabrın 15-də Prezident İlham Əliyevin yanında 
keçirilən iqtisadi müşavirədə dövlətimizin başçısı bir daha vurğuladı ki, 
ölkə iqtidarının siyasətinin mərkəzində Azərbaycan vətəndaşı dayanır. 

 � Rusiyalı politoloq Leonid Kalaşnikovun 
müsahibələrinin birində Azərbaycan haqqında belə yüksək 
fikir səsləndirməsi təsadüfi deyil. Dövlət başçımızın həyata 
keçirdiyi uğurlu daxili və xarici siyasət respublikamızı inkişaf 
etmiş dövlətlər sırasına qoşmaqdadır. Dünyanı maliyyə və 
iqtisadi böhranın bürüdüyü bir vaxtda Azərbaycanda həyata 
keçirilən irimiqyaslı beynəlxalq layihələr, o cümlədən sosial 
proqramlar ölkəmizin iqtisadi qüdrətini artırmaqla yanaşı, 
əhalinin həyat səviyyəsini də daha da yaxşılaşdırır. Bu uğur-
lar beynəlxalq ictimaiyyətin də diqqətindən yayınmır. Rusiyalı 
politoloqun ölkəmiz haqqında söylədiyi fikirlərin  əsasını da 
məhz bu uğurlar təşkil edir. 

Bizim sosial siyasətimiz birmənalıdır. Dəfələrlə demişəm ki, 
siyasətimizin mərkəzində Azərbaycan vətəndaşı dayanır. Hesab 
edirəm ki, Azərbaycan sosial müdafiə sahəsində dünya miqyasında 
nümunəvi ölkədir...

Əlbəttə ki, əsas vəzifəmiz iqtisadi inkişafı şərtləndirən islahatları 
dərinləşdirməkdir. Bütövlükdə, Azərbaycanda iqtisadi sahədə 
islahatlar uğurla gedir. Beynəlxalq aparıcı maliyyə qurumları bu 
sahədəki fəaliyyətimizi yüksək qiymətləndirirlər. Mənim Dünya 
Bankı, Avropa Yenidənqurma və İnkişaf Bankı, Asiya İnkişaf Bankı, 
Avropa İnvestisiya Bankı, Beynəlxalq Valyuta Fondu və digər aparıcı 
beynəlxalq maliyyə qurumlarının rəhbərləri ilə çoxsaylı görüşlərim 
deməyə əsas verir ki, Azərbaycanda aparılan islahatlar yüksək 
qiymətləndirilir. 

İlham ƏLİYEV 
Azərbaycan Respublikasının Prezidenti


